
  శ్రీ రా మా య ణ ము





చిత్రకూటాద్రిపై - సీతయు నీ సు 

మిత్రా తనూజుండు - మేమున్నయపుడు 

భరతుఁడువచ్చి సం - భావించి మమ్ము 

మఱల రమ్మనుచు స - మ్మతపడఁ జెప్పె 

నాయన కిచ్చిన - యట్టి నమ్మికలు 

మాయూరు చేరు నే - మమునకు మితియుఁ

ద్రోయరానివి గాని - త్రోచి నీమాట 11450

సేయమైతిమి వూన్కి - చెల్లింపు మీవు 

తప్పు సైరింపుము - ధనదువిమాన 

మిప్పుడు 'దెప్పింపు - మిదినీకు మనవి ! ”



-; శ్రీరామునాజ్ఞ ప్రకారము విభీషణుఁడు పుష్పక విమానము శ్రీరామునెదుటఁ బెట్టుట :-



అనిన విభీషణుఁ - డాత్మలో నితర 

మననముల్ చాలించి - మయనిర్మితంబు 

కామగమనమును - కల్పకప్రసవ 

రామణీయకమును - రావణ కార్య 

నిర్వాహకంబునౌ - నిజవిమానంబు 

నుర్విజారమణుని - యొద్ద నుంచుటయు 

నాపుష్పకముఁ జూచి - యఖిల వానరులఁ 11460 

జూపి విభీషణుఁ - జూచి యిట్లనియె.



-: శ్రీరాముఁడు వానరులకు బహుమతుల నిప్పించి తానయోధ్య కేఁగెదనని చెప్పుట :-



"వీరలందఱు నిందు - విడిచి నా కొఱకు 

వారిధిఁ గట్టి రా - వణు సంగరమున

	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

